
Zalantzak 

Inprimaketaren loturak direla-
eta, abenduaren 22an idazten ditut 
lerro hauek. Eta gertakariak doazen 
ziztua ezaguturik, arrisku handiak 
daude. Baina egoeratik at idazteak 
ere funts urria luke. Kontutan har 
beza hau irakurleak, otoi. 

Arizkuren-en kinka larria dago 
batetik. Gose-greban 50 egun pasa 
ondoren, itzul ezinezko kalteak se-
gurtaturik baitaude, eta heriotza bera 
gertagarri baita edozein mementutan. 

Baina ez da Arizkuren martirigai 
bakarra. Hamarnaka daude arrisku 
larritako epean. Baina ohitu egin bi-
de gara. 

Horrez gain, Calatayud-eko ha-
rrapaketak garbi utzi du sumendi ba-
ten gainean bizi garela. 

Betiko ahotsak ez dira luzatu: 
«ETA berriro hasten bada, kitto. 
ETA sobera baitago». 

Hamalau hilabete pasa dugu, ga-
be; eta zer lor daitekeen eta zer ez 
frogatuta dago. 

Zalantzarik gabe abertzaleon ar-
teko giroa ondu egin da. Luzaz espa-
ñolismoan barrena ikusi ditugun ba-
tzuk, jokabide abertzaleetara 
bildurik ikusi ditugu. 

Ez da hau inondik ere hutsaren 
hurrena. Baina Madrileko eta Parise-
ko agintarien aldetik, ez da zipitzik 
ere aldatu. Tertulianoek eta irrati-te-
lebista «ofizialek», beren behazun 
isurketari eutsi diote: eta etenunea 
gertatu ez balitz bezalaxe egon dira 
betiko beren hartan: jo ta ke! 

Madrilek Ajuria Enea nahi du, 
behar du, lotsarik gabe eskatzen du. 
Baina ezertan ere amore eman gabe. 
Horixe agertu da garbiki hamalau 
hilabete horretan. Horixe bakarrik 
etsaiaren aldetik. 

Zail da erakusten hilabete espe-
rantzagarri horietan inorako biderik 
zabaldu denik. 

Baina Euskal Herriari dagozkion 
eskubideak garbiki aitortuko ez zaiz-
kion bitartean, bakea ezina izango 
da. Eta arriskua, betiko heinean. 

Hauxe da egia hitsa. 


